
O‘ZBEKISTON OLIY TA’LIM TIZIMI UCHUN 
DAVLAT-XUSUSIY SHERIKLIGI ASOSIDA 
BOSHQARUV METODOLOGIYASINI 
TAKOMILLASHTIRISH YO‘NALISHLARI

Abdullayev Javohir Abdumalik o‘g‘li
Iqtisodiyot fanlari bo‘yicha falsafa doktori, dotsent,
Ta’limni rivojlantirish respublika ilmiy-metodik markazi bo‘lim boshlig‘i
ORCID: 0009-0001-4743-0118 
E-mail: j.abdullayev@trm.uz

Annotatsiya. Mazkur maqolada O‘zbekiston oliy ta’lim tizimida davlat-xususiy sherikligi (DXSh) asosida boshqaruv 
metodologiyasini takomillashtirish yo‘nalishlari tadqiq etilgan. Tadqiqot doirasida amalda qo‘llanilayotgan DXSh 
mexanizmlarining institutsional, iqtisodiy va boshqaruv jihatlari tahlil qilinib, ularning oliy ta’lim tizimini transformatsiya 
qilishdagi imkoniyatlari va cheklovlari aniqlangan. Xususan, natijaga yo‘naltirilgan boshqaruv, universitet avtonomiyasini 
kuchaytirish, moliyalashtirishni diversifikatsiya qilish va monitoring mexanizmlarini takomillashtirish ustuvor yo‘nalishlar 
sifatida asoslab berilgan.

Kalit soʻzlar: davlat-xususiy sherikligi, oliy ta’lim, boshqaruv metodologiyasi, transformatsiya, universitet avtonomiyasi, 
investitsiya, boshqaruv samaradorligi.

Abstract. This article examines key directions for improving the governance methodology of Uzbekistan’s higher education 
system based on public-private partnership (PPP). The study analyzes the institutional, economic, and managerial 
aspects of applying PPP mechanisms in higher education and identifies their potential and limitations in the context of 
sectoral transformation. In particular, result-oriented management, strengthening university autonomy, diversification of 
financing sources, and improvement of monitoring and evaluation mechanisms are substantiated as priority directions.

Key words: public-private partnership, higher education, governance methodology, transformation, university autonomy, 
investment, management efficiency.

Аннотация. В статье исследуются направления совершенствования методологии управления системой высшего 
образования Узбекистана на основе государственно-частного партнёрства (ГЧП). В said исследовании проведён 
анализ институциональных, экономических и управленческих аспектов применения механизмов ГЧП в высшем 
образовании, а также выявлены их возможности и ограничения в условиях трансформации отрасли. В качестве 
ключевых направлений обоснованы внедрение управления, ориентированного на результаты, расширение 
институциональной автономии университетов, диверсификация финансовых источников и совершенствование 
системы мониторинга и оценки.

Ключевые слова: государственно-частное партнёрство, высшее образование, методология управления, 
трансформация, автономия университетов, инвестиции, эффективность управления.

K I R I S H
So‘nggi yillarda global iqtisodiyotning bilimlar iqtisodiyotiga o‘tishi, raqamlashtirish jarayonlarining 

jadallashuvi va mehnat bozori talablarining o‘zgarishi oliy ta’lim tizimini strategik rivojlanishning ustuvor 
yo‘nalishlaridan biriga aylantirdi. Mamlakatlarning xalqaro raqobatbardoshligi, inson kapitali sifatini oshirish va 
innovatsion iqtisodiyotni shakllantirish darajasi ko‘p jihatdan oliy ta’lim tizimining samaradorligiga bog‘liq. Shu 
nuqtayi nazardan, oliy ta’limni boshqarishda an’anaviy davlat tomonidan moliyalashtirish va markazlashgan 
boshqaruv modellari zamonaviy chaqiriqlarga to‘liq javob berishi muhim ahamiyat kasb etadi. 

O‘zbekistonda oliy ta’lim tizimini isloh qilish va uni transformatsiya qilish davlat siyosati darajasida 
ustuvor vazifa sifatida belgilangan. Oliy ta’lim qamrovini kengaytirish, ta’lim sifatini oshirish, universitetlarning 
avtonomiyasini kuchaytirish va xalqaro standartlarga moslashtirish bo‘yicha keng ko‘lamli islohotlar amalga 
oshirilmoqda. 

Davlat-xususiy sherikligi oliy ta’lim sohasida davlatning strategik maqsadlari bilan xususiy sektorning 
investitsion, innovatsion va boshqaruv salohiyatini uyg‘unlashtirish imkonini beradi. Xalqaro tajriba shuni 
ko‘rsatadiki, DXSh asosida amalga oshirilgan oliy ta’lim loyihalari infratuzilmani rivojlantirish, ta’lim xizmatlari 
sifatini oshirish, moliyaviy barqarorlikni ta’minlash hamda universitetlarning raqobatbardoshligini kuchaytirishga 
xizmat qilmoqda. Shu bilan birga, DXSh mexanizmlarining samaradorligi ularni boshqarish metodologiyasining 
puxta ishlab chiqilganligiga bevosita bog‘liq.

Shu munosabat bilan, O‘zbekiston oliy ta’lim tizimi uchun davlat-xususiy sherikligi asosida boshqaruv 
metodologiyasini takomillashtirish yo‘nalishlarini ilmiy jihatdan asoslash dolzarb ahamiyat kasb etadi. Bunday 
metodologiya davlat, xususiy sektor va oliy ta’lim muassasalari o‘rtasidagi o‘zaro hamkorlikni tizimli ravishda 
tashkil etish, natijaga yo‘naltirilgan boshqaruvni joriy etish va oliy ta’lim sohasida barqaror rivojlanishni 
ta’minlashga xizmat qiladi. Mazkur maqolada aynan shu masalalar tahlil qilinib, O‘zbekiston sharoitida DXSh 
asosida boshqaruv metodologiyasini takomillashtirishning ustuvor yo‘nalishlari asoslab beriladi.

M A V Z U G A  O I D  A D A B I Y O T L A R  S H A R H I
Davlat va xususiy sektor o‘rtasidagi o‘zaro munosabatlarning nazariy va amaliy asoslari xorijlik olimlardan 

E. Eskombe, E. Farquharson [1], D. Hall [2], R. Hemming [3], J. Delmon [4], F. Barrera-Osorio [5], H. Patrinos 
[6], R. Davies [7], E. Iossa, D. Martimort [8] va boshqalarning tadqiqotlarida o‘rganilgan bo‘lsa, MDH olimlaridan 
V.A. Kabashkin [9], V.G. Varnavskiy [10], E.A. Mokhortov, A.S. Semchenkov [11], E.A. Dinin [12], V.V. Maksimov 
[13]larning ilmiy ishlari DXShning dolzarb muammolariga bag‘ishlangan.

O‘zbekistonda xizmat ko‘rsatish va servis sohalarini shakllantirish, bevosita ta’lim xizmatlari, oliy va o‘rta 
maxsus kasb-hunar ta’lim tizimini rivojlantirish, DXSh mexanizmini rivojlantirishning ilmiy-nazariy, tashkiliy-
huquqiy va metodologik asoslari respublikamizning iqtisodchi olimlaridan S.S. G‘ulomov, Q.H. Abdurahmonov 
[14], Sh.N. Zaynutdinov [15], N.D. Rahimova, O.Q. Abdurahmonov, N.K. Zokirova [16], M.X. Saidov [17],  
M.Q. Pardaev [18], B. To‘raev [19], N. Yusupov, F. Karabaev [20], U. Jumaniyazov [21], B. Ollanazarov [22], 
Q. Halmuratov [23], G. Sadullaeva [24] va boshqalarning asarlarida keng yoritiladi. Shuningdek, N. Yusupov 
va F. Karabaev UNDP loyihalari doirasida DXShning shakllanishi, B. Ollanazarov turizm sohasida DXSh 
asosida investitsiya mexanizmini takomillashtirish, U. Jumaniyazov esa uy-joy qurilishi sohasida DXSh asosida 
korporativ boshqaruvni takomillashtirish, Q. Halmuratov Qoraqalpog‘iston Respublikasida xizmatlar sohasida 
DXShning tashkiliy-iqtisodiy mexanizmini takomillashtirish masalalarini tadqiq qilgan.

Mamlakatimiz olimlarining tadqiqotlarida ham oliy ta’lim tizimini rivojlantirish masalalarining ayrim jihatlari 
o‘rganilgan bo‘lib, akademik S.S. G‘ulomov tomonidan olib borilgan ilmiy tadqiqotlarda, asosan, oliy ta’lim 
tizimining samarali boshqaruvini yo‘lga qo‘yish va bu tizimni xalqaro standartlarga muvofiq raqamlashtirishga 
alohida e’tibor qaratilgan [25].

Shuningdek, B.Yu. Xodiev esa oliy ta’lim tizimini rivojlantirishda zamonaviy yangi o‘quv adabiyotlarining 
ahamiyatini alohida ajratib ko‘rsatadi. Ya’ni, buning uchun oliy ta’lim muassasalaridagi kutubxonalar faoliyatini 
o‘zgaruvchan taraqqiyot muhitiga mos ravishda bosqichma-bosqich rivojlantirish zarurligini [26] ta’kidlaydi. 
Milliy xususiyatlarni inobatga olgan holda, O‘zbekistonda iqtisodchi olimlardan N. Yusupov va F. Karabaev 
BMT Taraqqiyot Dasturi doirasida DXShning shakllanishi va rivojlanishining ayrim nazariy-uslubiy masalalarini 
tadqiq qilganlar. Shuningdek, U. Jumaniyazov tomonidan esa DXSh asosida uy-joy qurilishi sohasida korporativ 
boshqaruv mexanizmlarini takomillashtirishga yo‘naltirilgan izlanishlar olib borilgan bo‘lib, biroq ushbu ilmiy 
izlanishlarda oliy ta’lim tizimida DXSh mexanizmlarini samarali qo‘llash va rivojlantirish istiqbollari mustaqil 
tadqiqot obyekti sifatida tadqiq etilmagan.

Rivojlangan xorijiy davlatlarda samarali qo‘llanilib kelayotgan DXSh asosida oliy ta’lim tizimiga xalqaro 
standartlarni joriy qilish bo‘yicha ilmiy asoslangan tavsiyalar hamda takliflar ishlab chiqish dolzarb vazifalardan 
biri hisoblanadi. Ammo, respublikamizda ijtimoiy-iqtisodiy rivojlanishning asosiy drayverlaridan biri bo‘lgan 
DXShning zamonaviy iqtisodiyotdagi o‘rni to‘laqonli aniqlanmaganligi, ayniqsa, oliy ta’lim xizmatlari, xususan, 
oliy ta’lim sohasida qaysi shart-sharoitlarda DXShni rivojlantirish, DXSh loyihalarining ko‘lami va davomiyligi, 
turlari, amalga oshirishning institutsional, tashkiliy mexanizmlari, afzalliklari va kamchiliklarini o‘rganish, 
tadbirkorlik subyektlarining davlat va oliy ta’lim muassasalari bilan o‘zaro aloqalarining zamonaviy sharoitlarga 
mos keladigan mexanizmlarini qidirib topish, oliy ta’lim sohasida DXSh tamoyillarini qo‘llash samaradorligini, 
rivojlanish istiqbollari va tendensiyalarini aniqlash masalalari mustaqil tadqiqot obyekti sifatida yetarlicha tadqiq 
etilmaganligi tanlangan maqola mavzusining dolzarbligidan dalolat beradi.

T A D Q I Q O T  M E T O D O L O G I YA S I 
Ushbu ilmiy ishni amalga oshirishda ilmiy tadqiqot metodologiyasida keng qo‘llaniladigan usullardan 

foydalanildi. Mazkur ilmiy maqolamizni yozish uchun olib borilgan tadqiqot jarayonida ilmiy mushohada, 
abstrakt-mantiqiy fikrlash, suhbat, statistik, iqtisodiy, moliyaviy, ekonometrik modellashtirish usullaridan keng 
foydalanildi.

T A H L I L  V A  N A T I J A L A R
O‘zbekiston oliy ta’lim tizimida davlat-xususiy sherikligi (DXSh) mexanizmlarini joriy etish so‘nggi yillarda 

jadallashgan bo‘lsa-da, ularning boshqaruv metodologiyasi hali to‘liq shakllanmagan.
Olib borilgan tahlil shuni ko‘rsatadiki, amalda qo‘llanilayotgan DXSh loyihalari asosan infratuzilmaviy 

yo‘nalishlarga — yangi oliy ta’lim muassasalarini tashkil etish, o‘quv binolari va talabalar turar joylarini qurish, 
ayrim ta’lim xizmatlarini autsorsing qilishga qaratilgan.

 Iqtisodiy tahlil natijalari DXSh mexanizmlari orqali oliy ta’lim sohasiga xususiy investitsiyalarni jalb etish 
imkoniyati mavjudligini tasdiqladi. Biroq, investitsiya risklarini taqsimlash, daromad manbalarini diversifikatsiya 
qilish va moliyaviy barqarorlikni ta’minlash bo‘yicha yagona metodologik yondashuvning yo‘qligi xususiy sektor 
ishtirokini cheklashi mumkin. Ayniqsa, DXSh loyihalarini baholashda xarajat–foyda tahlili, ijtimoiy ta’sirni 
o‘lchash va ta’lim natijalarini inobatga oluvchi ko‘rsatkichlar yetarli darajada qo‘llanilmayapti.

Boshqaruv samaradorligi nuqtayi nazaridan, tahlillar monitoring va baholash tizimining fragmentar 
xarakterga ega ekanini ko‘rsatdi. DXSh loyihalari faoliyati ko‘proq moliyaviy va qurilish ko‘rsatkichlari asosida 
baholanib, ta’lim sifati, bitiruvchilarning mehnat bozoridagi joylashuvi va ijtimoiy samara kabi muhim indikatorlar 
yetarlicha hisobga olinmayapti. Bu holat DXShning oliy ta’lim tizimini kompleks transformatsiya qilishdagi rolini 
pasaytiradi.

O‘tkazilgan tahlil asosida O‘zbekiston oliy ta’lim tizimi uchun DXSh asosida boshqaruv metodologiyasini 
takomillashtirishning quyidagi ustuvor yo‘nalishlari aniqlandi.

Birinchidan, DXShni oliy ta’limni transformatsiya qilishning strategik instrumenti sifatida belgilaydigan 
yagona metodologik yondashuvni shakllantirish zarur. Bu yondashuvda davlatning strategik maqsadlari, xususiy 
sektorning investitsion salohiyati va universitetlarning akademik avtonomiyasi o‘zaro uyg‘unlashtirilishi lozim.

Ikkinchidan, natijaga yo‘naltirilgan boshqaruv (result-based management) prinsiplarini joriy etish DXSh 
loyihalarining samaradorligini oshirish imkonini beradi. Buning uchun ta’lim sifati, boshqaruv samaradorligi, 
moliyaviy barqarorlik va ijtimoiy ta’sirni aks ettiruvchi KPI va indikatorlar tizimini ishlab chiqish talab etiladi. 
Ushbu indikatorlar asosida monitoring va baholashni tizimli yo‘lga qo‘yish DXSh loyihalarining natijadorligini 
oshiradi.

Uchinchidan, universitetlarning DXSh loyihalaridagi institutsional rolini kuchaytirish muhim ahamiyat kasb 
etadi. Oliy ta’lim muassasalariga loyihalarni tashabbus qilish, sheriklarni tanlash va amalga oshirishda keng 
vakolatlar berish orqali ularni faol strategik sherikka aylantirish mumkin. Bu esa universitetlarning innovatsion 
salohiyati va raqobatbardoshligini oshirishga xizmat qiladi.

Tadqiqot natijalari shuni ko‘rsatadiki, O‘zbekiston oliy ta’lim tizimida davlat-xususiy sherikligi asosida 
boshqaruv metodologiyasini takomillashtirish infratuzilmaviy islohotlardan tashqari, boshqaruv, moliyalashtirish 
va ta’lim sifati sohalarida tizimli o‘zgarishlarni talab etadi. Taklif etilgan yo‘nalishlarni amalga oshirish DXShning 
oliy ta’limni kompleks transformatsiya qilishdagi samaradorligini oshirish va milliy oliy ta’lim tizimini barqaror 
rivojlanish bosqichiga olib chiqishga xizmat qiladi.

X U L O S A  V A  T A K L I F L A R
Olib borilgan tahlil shuni ko‘rsatadiki, O‘zbekiston oliy ta’lim tizimida davlat-xususiy sherikligi mexanizmlari 

joriy etilayotgan bo‘lsa-da, ular hozircha tizimli transformatsiyani ta’minlash darajasiga chiqmagan. Amaldagi 
DXSh loyihalari asosan infratuzilmaviy vazifalarni hal etishga qaratilgan bo‘lib, ta’lim sifati, boshqaruv 
samaradorligi va universitetlarning institutsional rivojlanishi bilan takomillashtirilmoqda. Bu holat DXShni oliy 
ta’limni boshqarishda strategik instrument sifatida qo‘llash imkoniyatlarini kengaytiradi. 

Ushbu tahlil natijalaridan kelib chiqib, birinchi navbatda, O‘zbekiston oliy ta’lim tizimida DXShni 
rivojlantirish bo‘yicha yagona, natijaga yo‘naltirilgan boshqaruv metodologiyasini shakllantirish zarur. Mazkur 
metodologiyada DXSh infratuzilmaviy vosita emas, balki ta’lim sifati, boshqaruv samaradorligi va inson kapitali 
rivojini ta’minlovchi strategik mexanizm sifatida qaralishi lozim. Bu yondashuv davlat siyosatining uzluksizligi va 
DXSh loyihalarining tizimli amalga oshirilishini ta’minlaydi.

Ikkinchidan, tahlil natijalari universitetlarning institutsional rolini kuchaytirish zarurligini ko‘rsatdi. 
Universitetlarga DXSh loyihalarini tashabbus qilish, sheriklarni tanlash va natijalar uchun javobgarlikni o‘z 

zimmasiga olish imkonini berish orqali ularni faol strategik sherikka aylantirish mumkin. Bu esa universitet 
avtonomiyasini kuchaytirish bilan birga, ta’lim xizmatlarining sifatini oshirishga xizmat qiladi.

Uchinchidan, iqtisodiy va moliyaviy indikatorlar asosida DXSh loyihalarida risklarni adolatli taqsimlash 
va moliyalashtirishni diversifikatsiya qilish mexanizmlarini joriy etish maqsadga muvofiq. Xarajat–foyda tahlili, 
ijtimoiy ta’sirni baholash va moliyaviy barqarorlik indikatorlariga asoslangan yondashuv xususiy sektor ishtirokini 
rag‘batlantirish va investitsiya jozibadorligini oshirish imkonini beradi.

To‘rtinchidan, tahlil natijalari DXSh asosidagi loyihalarni baholashda monitoring va baholash tizimini 
tubdan takomillashtirish zarurligini ko‘rsatdi. KPI, ta’lim sifati indikatorlari, bitiruvchilarning mehnat bozoridagi 
joylashuvi va ijtimoiy ta’sir ko‘rsatkichlarini qamrab olgan kompleks indikatorlar tizimi joriy etilishi DXShning 
haqiqiy samaradorligini aniqlash imkonini beradi.

Umuman olganda, tahliliy xulosa shuni ko‘rsatadiki, O‘zbekiston oliy ta’lim tizimida davlat-xususiy sherikligi 
asosida boshqaruv metodologiyasini takomillashtirish faqat alohida mexanizmlarni emas, balki institutsional 
tuzilmalar, boshqaruv instrumentlari va natija indikatorlarini o‘z ichiga olgan yaxlit tizimli yondashuvni talab 
etadi. Taklif etilgan yo‘nalishlarni amalga oshirish DXShni oliy ta’lim tizimini kompleks transformatsiya qilishning 
samarali vositasiga aylantirish va milliy oliy ta’lim tizimining barqaror hamda raqobatbardosh rivojlanishini 
ta’minlashga xizmat qiladi.

